
1. Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը
Սույն որոշման նախագծով նախատեսվում է սահմանել Կարեն Դեմիրճյանի անվան մարզահամերգային համալիր կառույցին առնչվող գնման գործընթացների կազմակերպման առանձնահատկություններ՝ պետական բյուջեի միջոցների հաշվին կառույցի արդիականացման, վերանորոգման, վերակառուցման նպատակով տարբեր շինարարական, ինժեներական աշխատանքների գնման գործընթացների ժամանակ: 
	Հատկապես վերջին տարիներին Մարզահամերգային համալիրում են կազմակերպվել այնպիսի միջոցառումներ, ինչպիսիք են Մանկական Եվրատեսիլ-2022-ը, Ծանրամարտի Եվրոպայի 2023թ. առաջնությունը, Ըմբշամարտի Մ23 միջազգային հուշամրցաշարը, ԵԱՀԿ ԽՎ 2023թ. աշնանային նստաշրջանը, ՈւԵՖԱ-ի ֆուտզալի Չեմպիոնների լիգայի 2024թ. եզրափակիչ մրցաշարը, Զինվորական ընբշամարտի 37-րդ առաջնությունը, WCIT 2024-ը, Բասկետբոլի Եվրոպայի մինչև 20  տարեկանների 2025թ. առաջնությունը, սպորտային հրաձգության Եվրոպայի մեծահասակների 2026թ․ առաջնությունը և այլն։
Նախատեսվում է Մարզահամերգային համալիրում անցկացնել նաև Եվրոպական քաղաքական համայնքի 8-րդ գագաթնաժողովը, COP17-ը, Ծանրամարտի 2027թ. աշխարհի առաջնությունը։
  Հաշվի առնելով, որ 1983թ.-ին շահագործման հանձնվելուց հետո Մարզահամերգային համալիրում ավելի քան 40 տարի գրեթե լայնածավալ կապիտալ վերանորոգման աշխատանքներ չեն իրականացվել՝ հետագա անխափան շահագործման համար անհրաժեշտ է պարբերաբար իրականացնել կառույցի որոշ համակարգերի և շենքի առանձին հատվածների կապիտալ նորոգման աշխատանքներ։ Մյուս կողմից, տարբեր միջոցառումների կազմակերպիչներ այս կամ այն միջոցառումը Մարզահամերգային համալիրում անցկացնելու համար պայմաններ են առաջադրում, որպեսզի կառույցը լիովին համապատասխանի իրենց կողմից սահմանած չափորոշիչներին։ 
Հաշվի առնելով, որ անմխիթար վիճակում է գտնվում Մարզահամերգային համալիրի օդափոխության համակարգը, բացակայում է Համալիրի հակահրդեհային համակարգը՝ մեկ օրվա ընթացքում Համալիր հյուրընկալվող ավելի քան 20000 մարդու անվտանգության ապահովման և նորմերի պահպանման նպատակով ՀՀ վարչապետի մոտ 30.01.2024թ.  կայացած խորհրդակցության թիվ Վ/13-2024 արձանագրության 2)-րդ կետի 2.4 ենթակետով հանձնարարվել էր Պետական բյուջեից ֆինանսավորման միջոցով լուծում տալ «Կարեն Դեմիրճյանի անվան մարզահամերգային համալիր» ՓԲԸ-ի օդափոխության և հակահրդեհային համակարգերի ձեռքբերման հարցին։ Այս նպատակով ՀՀ կառավարության 2024թ. նոյեմբերի 15-ի թիվ 1796-Ն որոշմամբ «Կարեն Դեմիրճյանի անվան մարզահամերգային համալիր» ՓԲԸ-ին պետական բյուջեից տրամադրվել է 1,343,651.1 հազ.դրամ բյուջետային վարկ։ Հաշվի առնելով ՀՀ կառավարության 2025 թվականի մայիսի 15-ի թիվ 589-Ա որոշումը՝ սկսած 2025 թվականից առ այսօր համալիրում իրականացվում են լայնածավալ շինարարական և ինժեներական աշխատանքներ։   
Ինչպես արդեն նշվեց, Եվրոպական քաղաքական համայնքի 8-րդ գագաթնաժողովը տեղի է ունենալու Կարեն Դեմիրճյանի անվան մարզահամերգային համալիրում՝ 2026թ. մայիսի 4-ին։ Հերթական անգամ անհրաժեշտություն է առաջացել իրականացնել Մարզահամերգային համալիրի շենքային պայմանների բարելավման և ենթակառուցվածքների արդիականացման աշխատանքներ՝ ապահովելու համար Գագաթնաժողովի պատշաճ մակարդակով անցկացումը։ Այդ նպատակով ՀՀ կառավարության 2026 թվականի  մարտի 19-ի N313-Ն որոշմամբ ՀՀ կառավարության պահուստային ֆոնդից «Կարեն Դեմիրճյանի անվան մարզահամերգային համալիր» ՓԲԸ-ին հատկացվել է 350,000.0 հազ.դրամ գումար՝ շինարարական աշխատանքներ իրականացնելու համար: 
Հարկ ենք համարում նշել, որ «Կարեն Դեմիրճյանի անվան մարզահամերգային համալիր» ՓԲԸ-ն 05.03.2026թ. թիվ 55 գրությամբ դիմել է Վարչապետի աշխատակազմի ղեկավարին՝ բարձրացնելով համակարգային բնույթի մի խնդիր, որը պարբերաբար առաջանում է Մարզահամերգային համալիրում իրականացվող շինարարական աշխատանքների գնման գործընթացների ընթացքում։ Հաշվի առնելով կառույցի առանձնահատկությունը թե՛ աշխատանքների ծավալի, թե՛ տարածքի մեծության, թե՛ կառույցում տեղի ունեցող մշակութային միջոցառումների բազմազանությամբ ձևավորվող պահանջների՝ ընկերությունը բազմիցս բախվում է խնդիրների «Գնումների մասին» Օրենքով նախատեսված սահմանափակումների պատճառով։ Մասնավորապես, պետական լայնածավալ ու կարևորագույն մարզական կամ մշակութային միջոցառումների կազմակերպման ընթացքում պետական մակարդակով կամ միջազգային չափորոշիչներով սահմանվող պահանջներով պայմանավորված՝ անհրաժեշտություն է առաջանում տարածքի ընթացքի նորոգման կամ հիմնովին ձևափոխման, որի հետևանքով կարճ ժամանակում հսկայական կապալային աշխատանքներ են իրականացվում՝ արդյունքում չբացառելով նախագծային ու կատարողական աշխատանքների համադրման ժամանակ առաջացող շեղումները, որն օրենքի տեսանկյունից ողջամիտ չդասվելու պատճառով ընկերությանն ամեն անգամ փաստի առաջ է կանգնեցնում՝ խլելով ջանքեր ու ժամանակ՝ հիմնավորելու բոլոր փոփոխությունները, որոնք փաստացի գույքագրելու դեպքում ողջամիտ են ու տրամաբանված։
Նշվել է նաև, որ նույն խնդրին են բախվելու Եվրոպական քաղաքական համայնքի 8-րդ գագաթնաժողովի կազմակերպման նպատակով իրականացվող գնման գործընթացի ժամանակ։ Շինարարական աշխատանքների մեկնարկի համար «Կարեն Դեմիրճյանի անվան մարզահամերգային համալիր» ՓԲԸ-ի կողմից կազմակերպվել է հանդիպում-քննարկում նախագծողի և կապալառուի մասնակցությամբ՝ տարածքի զննությունն իրականացնելու և կատարվելիք աշխատանքները քննարկելու նպատակով, ինչի արդյունքում պարզվել է, որ աշխատանքների կատարողականի և նախագծանախահաշվային հոդվածների հետագա համադրման արդյունքում շեղումների հավանականությունը մեծ է։ Կանխատեսվող շեղումները հիմնականում պայմանավորված են այն հանգամանքով, որ օրակարգային հարցերը նախագծման աշխատանքների ժամանակահատվածում դեռևս ավարտուն չէին, և գործընթացի հրատապությամբ պայմանավորված՝ նախագծային աշխատանքների համար հատկացված էր սեղմ ժամկետ։
Հաշվի առնելով, որ ՀՀ կառավարության 2023 թվականի հոկտեմբերի 26-ի N 1869-Ն որոշմամբ լուծում է տրվել դպրոցաշինության, մանկապարտեզաշինության, առողջապահական կազմակերպությունների հետ կապված գնման գործընթացներում առաջացող նմանատիպ խնդիրներին՝ «Կարեն Դեմիրճյանի անվան մարզահամերգային համալիր» ՓԲԸ-ն խնդրել է նշված որոշման մեջ լրացում կատարել՝ որոշման դրույթները տարածելով նաև Մարզահամերգային համալիր կառույցին առնչվող գնման գործընթացների նկատմամբ։ 
Վարչապետի աշխատակազմի 10.03.2026թ. թիվ 02/16.5/7596-2026 գրությամբ ՀՀ ֆինանսների նախարարությանը հանձնարարվել է Վարչապետի աշխատակազմ ներկայացնել դիրքորոշում՝ ՀՀ կառավարության 2023 թվականի հոկտեմբերի 26-ի N 1869-Ն որոշման մեջ լրացում կատարելու առաջարկության վերաբերյալ:
Վարչապետի աշխատակազմին ուղղված գրությամբ ՀՀ ֆինանսների նախարարությունը հայտնել է, որ դիրքորոշումը հնարավոր կլինի ներկայացնել պատվիրատուի և ոլորտը կարգավորող մարմնի՝ Քաղաքաշինության կոմիտեի հետ խնդիրը քննարկելուց հետո` նկատի ունենալով, որ նման պարագայում գուցե պետք է դիտարկել աշխատանքների համար անհրաժեշտ նախագծային փաստաթղթերը և դրա հիմա վրա շինարարական աշխատանքները մեկ կազմակերպության միջոցով իրականացնելու տարբերակը: Հիմք ընդունելով նշվածը՝ ՀՀ ֆինանսների նախարարությունն առաջարկել է կազմակերպել քննարկում և դրա արդյունքների հիման վրա, անհրաժեշտության դեպքում, հանդես գալ կարգավորումներում փոփոխություններ կատարելու նախաձեռնությամբ։
ՀՀ ֆինանսների նախարարության, Քաղաքաշինության կոմիտեի և «Կարեն Դեմիրճյանի անվան մարզահամերգային համալիր» ՓԲԸ-ի համապատասխան մասնագետների ներգրավմամբ կազմակերպվել է աշխատանքային քննարկում, որի արդյունքում հաշվի առնելով կառույցի պետական և պատմամշակութային նշանակությունը՝ որոշվել է հարցը կարգավորել ՀՀ կառավարության առանձին որոշումով։
Հաշվի առնելով  «Կարեն Դեմիրճյանի անվան մարզահամերգային համալիր» ՓԲԸ-ի ներկայացրած առաջարկությունները՝ մշակվել է սույն որոշման նախագիծը։ 
2. Իրավական ակտի նախագիծը մշակող պատասխանատու մարմինը
Նախագիծը մշակվել է Պետական գույքի կառավարման կոմիտեի կողմից։
3. Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում։
4. Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք
Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ
Նախագիծը բխում է ՀՀ կառավարության 2021 օգոստոսի 18-ի թիվ 1363-Ա  որոշմամբ  հաստատված  ՀՀ կառավարության գործունեության ծրագրի «6.7 ՊԵՏԱԿԱՆ ԳՈՒՅՔԻ ԱՐԴՅՈՒՆԱՎԵՏ ԿԱՌԱՎԱՐՈՒՄ» բաժնի 2-րդ պարբերության 8-րդ կետից։

